
 Հայաստանի Հանրապետության և Վերակառուցման և զարգացման միջազգային բանկի միջև 2011 թվականի հունիսի 1-ին ստորագրված վարկային համաձայնագրի շրջանակներում «Էլեկտրամատակարարման հուսալիություն» վարկային ծրագրի իրականացման նպատակով Հայաստանի Հանրապետության կառավարությունը ո ր ո շ ու մ    է.

1. Հանձնարարել Հայաստանի Հանրապետության աշխատանքի և սոցիալական հարցերի նախարարին, Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի նախագահին և Հայաստանի Հանրապետության կառավարությանն առընթեր Հայաստանի Հանրապետության ոստիկանության պետին՝ «Բարձրավոլտ էլեկտրացանցեր» փակ բաժնետիրական ընկերությանը տրամադրել «Էլեկտրամատակարարման հուսալիություն» ծրագրի շրջանակներում հողի օտարման և տարաբնակեցման վերաբերյալ տեղեկատվություն, մասնավորապես՝

1) Հայաստանի Հանրապետության աշխատանքի և սոցիալական հարցերի նախարարության մասով՝

ա. տեղեկություն ազդեցության ենթակա աղքատ ընտանիքների մասին, որոնք ներգրավված են ընտանեկան նպաստ համակարգում,

բ. տեղեկություն ազդեցության ենթակա անձանց այրիացած լինելու, կերակրողին կորցնելու և միայնակ մայր լինելու մասին, որոնք իրենց խնամքի տակ ունեն անչափահաս երեխա,

գ. տեղեկություն ազդեցության ենթակա տարեց մարդկանց (կենսաթոշակառուների) կողմից ղեկավարվող տնային տնտեսությունների մասին.

2) Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի մասով՝ տեղեկություն ազդեցության ենթակա անձանց սեփականության (ներառյալ դրա կադաստրային քարտեզի (էլեկտրոնային կրիչով), սահմանափակումների, համասեփականատերերի) մասին.

3) Հայաստանի Հանրապետության կառավարությանն առընթեր Հայաստանի Հանրապետության ոստիկանության մասով՝

ա. տեղեկություն ազդեցության ենթակա անձանց հաշվառման հասցեների մասին.
բ. տեղեկություն ազդեցության ենթակա անձանց հետախուզման մեջ գտնվելու մասին.

գ. տեղեկություն ազդեցության ենթակա անձանց մահացած լինելու մասին.

2. Սահմանել, որ՝

1) սույն որոշման 1-ին կետում նշված մարմինների կողմից տրամադրված տեղեկատվությունը հիմք է հանդիսանում «Բարձրավոլտ էլեկտրացանցեր» փակ բաժնետիրական ընկերության կողմից «Էլեկտրամատակարարման հուսալիություն» ծրագրի հողի օտարման և տարաբնակեցման գործառույթների իրականացման ընթացքում.

2) սույն որոշման 1-ին կետում նշված մարմինների կողմից տեղեկատվությունը տրամադրվում է անվճար.

3) սույն որոշման 1-ին կետում նշված մարմինների կողմից տեղեկատվությունը տրամադրվում է դրա մասին հարցումն ստանալուց հետո ոչ ուշ, քան 5 աշխատանքային օրյա ժամկետում:
ՀՀ էներգետիկայի եւ բնական պաշարների նախարար Արմեն Մովսիսյան
	Իրավական ակտի հիմնավորումը

	1.
	Անհրաժեշտությունը

	
	«Էլեկտրամատակարարման հուսալիություն» ծրագրի (Ծրագիր) իրականացման համար Հայաստանի Հանրապետության (Վարկառու) և Վերակառուցման և զարգացման միջազգային բանկի (Բանկ) միջև 2011թ. հունիսի 1-ին կնքվել է վարկային համաձայնագիր (Համաձայնագիր)` 39 մլն ԱՄՆ դոլար գումարի չափով: Համաձայնագրի 2-րդ հավելվածի «Գ» կետի համաձայն Վարկառուն Ծրագրի շրջանակներում պետք է ապահովի Վերաբնակեցման քաղաքականության  շրջանակում (այսուհետ ՎՔՇ, որը կազմում է Համաձայնագրի անբաժանելի մասը) սահմանված չափորոշիչների, քաղաքականության, ընթացակարգերի ու մեխանիզմների կիրարկումը: 

ՎՔՇ-ն սահմանում է հողի ձեռք բերման, վերաբնակեցման և տարհանված անձանց վերականգնողական աշխատանքների կատարման մեթոդները: Նշված մեթոդների կիրարկման համար անհրաժեշտ է համապատասխան գերատեսչությունների, պետական մարմինների և տեղական ինքնակառավարման մարմինների աջակցությունը` տեղեկատվության տրամադրման հարցում:

	2.
	Ընթացիկ իրավիճակը և խնդիրները

	
	Ծրագրի շրջանակներում անցկացված կապալառուի ընտրության միջազգային մրցույթի արդյունքում հաղթող է ճանաչվել «Kalpataru Power Transmission LTD» (Հնդկաստան) ընկերությունը (Կապալառու), որի հետ սահմանված կարգով կնքվել է պայմանագիր: Համաձայն պայմանագրի Կապալառուն սկսել է նախագծման աշխատանքները: Նշված նախագծման աշխատանքներն ամբողջությամբ ավարտվելուց հետո սկսվելու է հողի օտարման և տարաբնակեցման վերաբերյալ տեղեկատվության ստացման գործընթացը, որի ժամանակ էլ անհրաժեշտ է համապատասխան գերատեսչությունների, պետական մարմինների և տեղական ինքնակառավարման մարմինների աջակցությունը տեղեկատվության տրամադրման հարցում:

	3.
	Կարգավորման նպատակը և բնույթը

	
	Բանկի քաղաքականությունը նախատեսում է փոխհատուցումների և նպաստների վճարում տարբեր տեսակի ազդեցության ենթարկված անձանց և տնային տնտեսություններին (թոշակառուներից, տարեցներից, միայնակ, այրի կամ ընտանիքի կերակրողին կորցրած կանանցից բաղկացած տնտեսություններ և այլն): Որոշ դեպքերում հստակ չեն տվյալների ստացման աղբյուրները, որոնց վրա կարելի է հիմնվել անձանց այս կամ այն փոխհատուցվող խմբին դասելու համար: Այդ իսկ պատճառով անհրաժեշտ է սահմանել այն պետական մարմինների ցանկը, որոնց կողմից տրամադրվող անհրաժեշտ տեղեկատվությունները հիմք կհանդիսանան «Բարձրավոլտ էլեկտրացանցեր» ՓԲԸ-ի կողմից Ծրագրի իրականացման ընթացքում հողի օտարման և տարաբնակեցման վերաբերյալ տեղեկատվության ստացման գործառույթներում, որն էլ իր հերթին կապահովի Բանկի քաղաքականության պահանջների բավարարումը:

	4.
	Նախագծի մշակման գործընթացում ներգրավված ինստիտուտները և անձիք   

	
	ՀՀ էներգետիկայի և բնական պաշարների նախարարության աշխատակազմ և Ծրագիրն իրականացնող` «Բարձրավոլտ էլեկտրացանցեր» ՓԲԸ:

	5.
	Ակնկալվող արդյունքը

	
	Առավել արդյունավետ և օբյեկտիվ հիմքերով իրականացնել Ծրագիրը, ինչպես նաև հողի օտարման և տարաբնակեցման վերաբերյալ գործընթացը` համաձայն վերաբնակեցման քաղաքականության շրջանակի:


ՀՀ էներգետիկայի եւ բնական պաշարների նախարար Արմեն Մովսիսյան
Տ Ե Ղ Ե Կ Ա Ն Ք
«ՎԵՐԱԿԱՌՈՒՑՄԱՆ ԵՎ ԶԱՐԳԱՑՄԱՆ ՄԻՋԱԶԳԱՅԻՆ ԲԱՆԿԻ ԱՋԱԿՑՈՒԹՅԱՄԲ ԻՐԱԿԱՆԱՑՎՈՂ «ԷԼԵԿՏՐԱՄԱՏԱԿԱՐԱՐՄԱՆ ՀՈՒՍԱԼԻՈՒԹՅՈՒՆ» ՎԱՐԿԱՅԻՆ ԾՐԱԳՐԻ ՇՐՋԱՆԱԿՆԵՐՈՒՄ ՀՈՂԻ ՕՏԱՐՄԱՆ ԵՎ ՏԱՐԱԲՆԱԿԵՑՄԱՆ ՎԵՐԱԲԵՐՅԱԼ ՏԵՂԵԿԱՏՎՈՒԹՅԱՆ ՏՐԱՄԱԴՐՄԱՆ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԻՐԱՎԱԿԱՆ ԱՅԼ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

«Վերակառուցման և զարգացման միջազգային բանկի աջակցությամբ իրականացվող «Էլեկտրամատակարարման հուսալիություն» վարկային ծրագրի շրջանակներում հողի օտարման և տարաբնակեցման վերաբերյալ տեղեկատվության տրամադրման մասին» ՀՀ կառավարության որոշման նախագծի ընդունումն իրավական այլ ակտերի ընդունման անհրաժեշտություն չի առաջացնում:
Տ Ե Ղ Ե Կ Ա Ն Ք
«ՎԵՐԱԿԱՌՈՒՑՄԱՆ ԵՎ ԶԱՐԳԱՑՄԱՆ ՄԻՋԱԶԳԱՅԻՆ ԲԱՆԿԻ ԱՋԱԿՑՈՒԹՅԱՄԲ ԻՐԱԿԱՆԱՑՎՈՂ «ԷԼԵԿՏՐԱՄԱՏԱԿԱՐԱՐՄԱՆ ՀՈՒՍԱԼԻՈՒԹՅՈՒՆ» ՎԱՐԿԱՅԻՆ ԾՐԱԳՐԻ ՇՐՋԱՆԱԿՆԵՐՈՒՄ ՀՈՂԻ ՕՏԱՐՄԱՆ ԵՎ ՏԱՐԱԲՆԱԿԵՑՄԱՆ ՎԵՐԱԲԵՐՅԱԼ ՏԵՂԵԿԱՏՎՈՒԹՅԱՆ ՏՐԱՄԱԴՐՄԱՆ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

«Վերակառուցման և զարգացման միջազգային բանկի աջակցությամբ իրականացվող «Էլեկտրամատակարարման հուսալիություն» վարկային ծրագրի շրջանակներում հողի օտարման և տարաբնակեցման վերաբերյալ տեղեկատվության տրամադրման մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
ՀՀ էներգետիկայի եւ բնական պաշարների նախարար Արմեն Մովսիսյան









